
ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 

ᑖᓐᓇ ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᑲᑎᒪᓂᖏᓐᓂ ᑭᖑᓪᓕᐸᐅᓚᐅᕐᑐᖅ ᑖᒃᑯᐊ ᑭᒡᒐᑐᕐᑏᑦ ᑎᓕᔭᐅᓯᒪᓂᖏᓐᓄᑦ 
ᐃᓕᖓᔪᓄᑦ.  ᓅᕕᒻᐱᕆ 18-ᒥ, ᓄᓇᕕᒻᒥᐅᑦ ᓂᕈᐊᓛᓕᕐᒥᔪᑦ ᓄᑖᓂᒃ ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑎᓂᒃ. 

• ᓂᕈᐊᕋᑦᓴᓕᐅᕐᓂᖅ ᐅᓪᓗᖅ ᐊᑑᑎᓛᕐᑐᖅ ᓅᕕᒻᐱᕆ 10, 2020-ᒥ. 
• ᓂᕈᐊᕐᓇᖅ ᐅᓪᓗᖅ ᐊᑑᑎᓛᕐᑐᖅ ᓅᕕᒻᐱᕆ 18, 2020-ᒥ. 

ᐊᖓᔪᕐᖄᖅ, ᐊᖓᔪᕐᖄᑉ-ᑐᖓᓕᖓ ᑲᑎᖕᖓᔩᓪᓗ ᐳᕐᑐᓂᕐᓴᓂ ᑲᑎᖕᖓᔨᓂ ᑎᓕᔭᐅᓛᕐᑐᑦ ᑌᒃᑯᓄᖓ 
ᓂᕈᐊᕐᑕᐅᕋᑖᕐᑐᓄᑦ ᑲᑎᖕᖓᔨᐅᓂᕐᒧᑦ ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑎᓂ, ᑌᑲᓂ ᑲᑎᒪᒋᐊᖕᖓᓕᕐᐸᑕ ᑏᓯᒻᐱᕆ 
2020-ᒥ. 

ᐱᐊᕃᑦ ᑲᒪᒋᔭᐅᑎᑌᑦ ᐃᓅᓱᑦᑐᑦ ᓴᐳᒻᒥᔨᖏᓐᓄᑦ ᓄᓇᕕᐅᑉ ᓯᓚᑖᓅᕐᑕᐅᓯᒪᑦᓱᑎᒃ ᖃᓪᓗᓈᑦ ᓄᓇᖓᓂ 
ᐃᓕᓐᓂᐊᕕᒻᒥ ᐃᓅᓱᑦᑐᑦ ᓴᐳᒻᒥᔨᖏᓐᓄᑦ ᑭᓯᑦᓯᒍᑎᑖᕐᑎᑕᐅᓗᑎᒃ ᐃᓕᓐᓂᐊᕕᓕᐊᕐᑎᑕᐅᖃᑦᑕᓛᕐᑐᑦ.  ᑲᔪᓯᓂᐊᕐᑐᑦ 
ᐃᓕᓴᕐᓂᒥᓂ ᐅᖃᐅᓯᐅᑉ ᐁᑉᐸᖓᓂ ᐊᑐᕐᑕᒥᓂᒃ ᐃᓕᓐᓂᐊᑕᒥᓂᑦ ᐊᑐᑦᓭᓇᕐᓗᑎᒃ.  ᑲᑎᕕᒃ ᐃᓕᓴᕐᓂᓕᕆᓂᕐᒧᑦ 
ᐊᑐᐃᓐᓇᐅᑎᑕᐅᔪᓂᒃ ᐃᓕᓐᓂᐊᑏᑦ ᐃᓕᓐᓂᐊᒐᕐᒥᓂ ᑕᓯᐅᕐᓯᔨᖏᓐᓂᒃ ᐊᑐᕈᓐᓇᓂᐊᕐᑐᑦ, ᑌᒃᑯᓂᖓ 
ᐊᑐᐃᓐᓇᐅᑎᑕᐅᓲᓃᒃ ᐃᓄᓐᓄᑦ ᐊᖏᖃᑎᒌᓐᓂᒧᑦ ᐃᓚᐅᔪᓄᑦ ᓄᓇᕕᐅᑉ ᓄᓇᖁᑎᖓᑕ ᓯᓚᑖᓂᓄᓇᖃᕐᓱᑎᒃ.  
ᑲᑎᕕᒃ ᐃᓕᓴᕐᓂᓕᕆᓂᖅ ᐊᐅᓚᑦᓯᔨᐅᕕᖃᖕᖏᑐᖅ ᐃᓕᓐᓂᐊᕈᑎᓕᕆᕐᒥ ᐱᒍᑦᔨᐅᑎᓂᒃ ᐊᑐᕐᑕᐅᑎᑕᐅᔪᓂᒃ 
ᐊᐅᓚᑦᓯᔨᐅᕕᖃᕐᕕᒥᑕ ᓯᓚᑖᓂ. 

ᔫᓂᒥᓂᑦ 2020ᒥ, ᑲᑎᕕᒃ ᐃᓕᓴᕐᓂᓕᕆᓂᖅ ᐱᓇᓱᖃᑎᖃᓪᓚᕆᒻᒪᑦ ᓄᓇᕕᒻᒥ ᐃᓗᓯᓕᕆᔨᒃᑯᓂᒃ 
ᖃᓄᐃᓘᕐᑎᐅᕕᓐᓂᒃ ᓇᓗᓀᕐᓯᒍᑎᑦᓴᓄᑦ ᑐᓴᐅᒪᖃᑎᒌᑦᓯᐊᒍᑎᑦᓴᓕᐅᕐᓂᒧᓪᓗ ᐃᓄᑐᐃᓐᓀᑦ ᐱᐊᕃᑦ ᐃᓅᓱᑦᑐᑦ 
ᓴᐳᒻᒥᔭᐅᕕᖏᓐᓄᑦ ᑲᒪᒋᔭᐅᔦᑦ ᐃᓕᓐᓂᐊᕈᑎᑦᓴᓂᒃ ᐱᒍᑦᔨᐅᑎᓂᒃ ᐊᑐᐃᓐᓇᖃᑦᓯᐊᑎᑕᐅᖁᓗᒋᑦ, ᓄᓇᕕᐅᑉ 
ᓯᓚᑖᓂ. 
ᑖᒃᑯᐊ ᐅᖄᖃᑎᒌᒍᑕᐅᓂᖏᑦ ᐱᑦᔪᑎᖃᓚᐅᔪᔪᑦ ᖃᐅᔨᓴᕐᓂᒥᒃ (CDPDJ)-ᑭᓇᑐᐃᓐᓇᑯᑦ ᐊᒻᒪᓗ ᐃᓅᓱᑦᑐᑦ 
ᐱᔪᓐᓇᐅᑎᖏᓐᓂᒃ ᖃᐅᔨᓴᕐᑎᑯᓐᓄᑦ ᐱᒋᐊᕐᑕᐅᔪᕕᓂᕐᒥᒃ ᐊᐅᒡᒍᓯ 2020ᒥ.  
ᑕᒪᓐᓇ ᖃᐅᔨᓴᕐᓂᖅ ᐱᓇᓱᐊᕐᑕᖃᓗᐊᖕᖑᐊᓚᐅᔪᔪᖅ ᐃᓄᑐᐃᓐᓀᑦ ᐱᐊᕃᑦ ᒪᓐᑐᔨᐊᓪᒥ Batshaw Child and 
Family Services-ᑯᓐᓄᑦ ᐊᐅᓚᑕᕐᓂᑦ ᐃᕕᕐᑎᓯᕕᓐᓃᑐᓂᒃ ᐃᓕᓐᓂᐊᕈᑎᑦᓴᖃᕐᑎᓯᒍᑎᐅᓲᓂᒃ. 
ᑖᒃᑯᐊ ᖃᐅᔨᓴᕐᑐᕈᑕᐅᓂᖏᑦ ᑐᕌᒐᖃᓚᐅᔪᔪᑦ ᐱᓇᓱᐊᕐᑕᐅᓚᕆᖁᑦᓱᒋᑦ ᑖᒃᑯᐊ ᐱᐊᕃᑦ ᐃᓕᓐᓂᐊᕈᑎᑦᓴᓂᒃ 
ᐊᑐᐃᓐᓇᖃᕐᑎᑕᐅᒍᑎᒋᓕᓂᕕᓂᖏᑦ ᐋᕐᕿᒋᐊᕐᓗᒋᑦ. 
ᐱᑦᔪᑎᖃᕐᓂᖏᑦ ᑖᒃᑯᐊ ᐃᓅᓱᑦᑐᑦ ᓴᐳᒻᒥᔨᖏᓐᓄᑦ ᑲᒪᒋᔭᐅᑦᓱᑎᒃ ᓄᓇᕕᐅᑉ ᓯᓚᑖᓃᑦᑐᑦ ᐃᓄᑐᐃᓐᓀᑦ 
ᐃᓕᓐᓂᐊᑏᑦ ᐅᖃᐅᓯᐅᔪᕕᓃᑦ ᐊᑑᑎᓯᒪᔭᒥᓂᒃ ᐅᖄᔪᓄᑦ ᖃᐅᔨᓴᕐᑎᓄᑦ ᓄᓇᖃᕐᖄᓯᒪᔪᑦ ᓇᐅᓕᒫᓄᑦ ᐱᒍᑦᔨᓃᑦ 
ᐃᓚᖏᓐᓂᑦ ᑯᐯᒻᒥ ᐱᓇᓱᖃᑎᒌᓐᓂᖏᓐᓂᒃ (Commission Viens 2017-2019) ᐊᒻᒪᓗ ᖃᐅᔨᓴᕐᑎᓄᑦ 
ᐱᐊᕃᑦ ᐱᔪᓐᓇᐅᑎᖏᓐᓂᒃ ᐃᓅᓱᑦᑐᐃᓗ ᓴᐳᒻᒥᔭᐅᓂᖏᓐᓂᒃ ᖃᐅᔨᓴᕐᑎᓄᑦ (Commission Laurent 2019-
2020). 

ᑲᑎᕕᒃ ᐃᓕᓴᕐᓂᓕᕆᓂᖅ ᐊᖏᖃᑎᒌᒐᓱᐊᕈᑎᖃᓚᐅᔪᔪᖅ ᐊᑎᓕᐅᕈᑎᖃᕐᓱᓂᓗ ᐱᓇᓱᖃᑎᒌᒍᑎᐅᔪᓂᒃ 
ᑐᑭᓯᒪᖃᑎᒌᒍᑎᒥᒃ (MOU) ᓄᓇᕕᒻᒥ ᐃᓗᓯᓕᕆᔨᒃᑯᓂᒃ, ᐅᖓᕙ ᑐᓚᑦᑕᕕᒃ ᐋᓐᓂᐊᕕᒻᒥᒃ ᐃᓅᓕᑦᓯᕕᒃ ᐋᓐᓂᐊᒻᒥᓗ 
ᐊᑎᓕᐅᖃᑎᖃᕐᓱᓂ.  ᑖᓐᓇ ᐱᓇᓱᖃᑎᒌᒍᑎᐅᔪᓂᒃ ᑐᑭᓯᒪᖃᑎᒌᒍᑎᒃ ᓄᐃᑕᒃᑫᔪᖅ ᐊᖏᔪᑲᓪᓚᒥᒃ ᐊᓂᒎᑎᓂᕐᒥᒃ 
ᑖᒃᑯᐊ ᑲᔪᓯᓂᐊᕐᑐᓂᒃ ᐊᑕᐅᑦᓯᑰᕐᑎᑕᐅᓂᖏᑦᑕ, ᑐᑭᓯᒪᖃᑎᒌᒍᑎᑦᓭᓗ ᐊᐅᓚᑕᐅᒍᓯᖏᑦᑕ ᐋᕐᕿᓱᕐᑕᐅᓂᖏᓐᓂᑦ 
ᑲᔪᓯᑦᓯᐊᑎᑦᓯᒍᑎᐅᓂᐊᕐᑐᓂᒃ, ᐃᑲᔪᕐᓯᒋᐊᓪᓚᒍᑎᐅᓂᐊᕐᑐᓂᒃ ᐱᑕᙯᓐᓇᓯᐊᕐᑎᑕᐅᓂᖏᓐᓂᓗ ᐃᓕᓐᓂᐊᕈᑎᓂᒃ 
ᐃᑲᔪᕐᓯᐅᑎᓂᓪᓗ ᓄᓇᕕᒻᒥ ᐱᐊᕋᕐᓄᑦ ᐊᑐᐃᓐᓇᐅᑎᑕᐅᖃᑦᑕᑐᓂᒃ ᐱᒍᑦᔨᐅᑎᓂᒃ. 

ᐱᓇᓱᖃᑎᒌᒍᑎᓂᒃ ᑐᑭᓯᒪᒍᑎᒥᒃ ᐱᓇᓱᑦᑕᐅᔪᖃᕆᐊᖓ ᑕᒪᓐᓇ ᑎᒥᐅᔫᖃᑎᒌᑦ ᐅᖄᖃᑎᒌᓐᓂᖏᑦᑕ 
ᑐᑭᓯᒪᖃᑎᒌᖃᑦᑕᐅᑎᒋᐊᕐᓯᒪᓂᖏᑦᑕᓗ ᓄᐃᑕᖓ.  ᐱᕙᓪᓕᐊᔭᐅᓚᐅᔪᔪᖅ ᑲᑎᕕᒃ ᐃᓕᓴᕐᓂᓕᕆᓂᕐᒥ 
ᐱᒍᑦᔨᒋᐊᓪᓛᒍᑎᓂᒃ ᐱᓇᓱᕝᕕᐅᑉ ᓄᓇᕕᒻᒥ ᐃᓗᓯᓕᕆᔨᒃᑯᓗ ᑲᑎᒪᑎᑦᓯᓂᕆᖃᑦᑕᑕᖏᑎᒍᑦ 2020-ᓕᒫᒥ. 



ᑖᓐᓇ ᐊᖏᖃᑎᒌᓐᓂᒃ ᑐᖕᖓᕕᓕᒃ ᑖᒃᑯᐊ ᐱᓇᓱᖃᑎᒌᒍᑕᐅᔪᓂᒃ ᑐᑭᓯᒪᖃᑎᒌᓐᓂᑯᑦ ᐱᓇᓱᐊᖃᑎᒌᑦᑑᒃ 
ᐃᓕᑕᕐᓯᓂᒋᓐᓂᒃ ᐃᒫᒃ ᐅᓪᓗᒥᐅᑎᓪᓗᒍ ᐱᓇᓱᒍᓯᐅᓲᑦ ᐱᐊᕃᑦ ᐃᓅᓱᑦᑐᑦ ᓴᐳᒻᒥᔨᖏᓐᓄᑦ ᑲᒪᒋᔦᑦ ᓄᓇᕕᒻᒥ 
ᐃᓱᒪᓕᕆᔭᐅᓂᒃᑯᑦ ᐃᓕᓐᓂᐊᕈᑎᑦᓴᖃᕐᑎᑕᐅᓂᒃᑯ ᐱᒍᑦᔭᐅᓂᖏᑦ ᓅᑦᑎᑕᐅᕙᓪᓕᐊᓂᖏᓐᓂᑦ, 
ᐱᐅᓯᖃᖕᖑᓱᓐᓂᓴᐅᓲᖑᒻᒪᑦ ᐊᕐᓱᕈᐊᓚᓇᕐᑐᒦᒍᑎᒋᒌᕐᑕᖏᓐᓂᒃ ᐃᑎᓂᕐᓴᒨᕐᑎᓯᑐᐃᓐᓇᓱᑎᒃ.  
ᑌᒣᓕᖓᒻᒪᑕ, ᑖᑦᓱᒪ ᐱᓇᓱᖃᑎᒌᒍᑎᓄᑦ ᑐᑭᓯᒪᖃᑎᒌᒍᑎᐅᑉ ᑐᕌᒐᖓ ᐱᐊᕋᕐᓂᒃ 
ᖁᐊᕐᓵᓇᕐᑐᑰᕐᑎᑕᐅᒋᐊᓪᓚᑐᖃᕈᓐᓀᑎᓪᓗᒍ ᐃᓕᓐᓂᐊᓂᓕᕆᓂᕐᒧᑦ, ᓅᑉᐸᓕᐊᓂᖏᓐᓂᑦ ᐃᓕᓐᓂᐊᕕᒻᒥᑦ ᐊᓯᐊᓄᑦ 
ᐃᓕᓐᓂᐊᕕᒻᒧᑦ ᐊᓯᐊᓂ ᓄᓇᓕᒻᒥ.   
ᑕᒪᓐᓇ ᑎᑭᐅᑎᒍᒪᓗᒍ, ᓇᓗᓇᖕᖏᓯᐊᕐᑐᑦ ᒪᓕᑦᑕᐅᒋᐊᓖᑦ ᐊᑐᓕᕐᑎᑕᐅᓂᐊᕐᑐᑦ, ᑕᒐᓗ ᐊᑐᓂ ᐃᓕᓐᓂᐊᑏᑦ 
ᑲᑎᔭᐅᖃᑦᑕᓂᐊᕐᑎᓗᒋᑦ ᑐᖕᖓᓱᑦᑎᑕᐅᓗᑎᓗ ᑎᑭᓪᓗᑎᓗ ᐊᓯᐊᓄᑦ ᓄᓇᓕᒻᒧᑦ, ᑕᒪᒋᓐᓄᑦ ᐱᓇᓱᑦᑎᒪᕆᖏᓐᓄᑦ 
ᐃᓕᓴᕐᓂᓕᕆᓂᕐᒥ ᐃᓗᓯᓕᕆᓂᕐᒥᓗ.  ᑐᑭᓯᒪᐅᑎᒍᑦᓴᓂᒃ ᖃᓄᐃᓘᕐᓯᒪᒍᑎᖃᕇᕐᐸᓗᑎᒃ ᐱᓇᓱᐊᖃᑎᒌᖃᑦᑕᓂᐊᕐᑐᑦ 
ᐃᓗᓯᓕᕆᓂᕐᒥ ᐃᓕᓴᕐᓂᒥᓪᓗ ᐱᓇᓱᑦᑏᑦ ᑖᓐᓇ ᐱᐊᕋᖅ ᑎᑭᓚᐅᕐᑎᓇᒍ ᐊᒻᒪᓗ ᑲᑎᔭᐅᒋᐊᖕᖓᑐᕕᓂᐅᓕᕐᐸᕐ 
ᑭᖑᓂᒐᒍᑦ.  ᑕᒪᓐᓇ ᐱᐊᕋᕐᒥᒃ ᑖᑦᓱᒥᖓ ᐱᒍᑦᔭᐅᒍᑎᖃᕐᑎᓯᖏᓐᓇᓯᐊᕐᓂᐊᑐᖅ. 
ᑖᓐᓇ ᐱᓇᓱᖃᑎᒌᒍᑎᐅᔪᓂᒃ ᑐᑭᓯᒪᖃᑎᒌᓐᓂᒧᑦ ᐊᖏᖃᑎᒌᒍᑎ ᐋᕐᕿᓱᕐᑕᐅᓚᐅᔪᔪᖅ ᑐᕌᒐᖃᖃᑎᒌᒍᑎᐅᔪᑦ 
ᑐᑭᖏᑎᒍᑦ ᐃᑲᔪᕐᓯᒪᒍᑎᓂᒃ ᐱᐊᕋᕐᓂᒃ ᐱᒍᑦᔨᐅᑎᓂᒃ ᐱᑕᖃᕐᑎᓯᓂᕐᒥᒃ ᐃᓱᐊᕐᓂᐸᐅᓕᕐᑎᓯᒪᓗᒋᑦ 
ᑲᔪᓯᑦᓯᐊᓂᕐᐸᐅᑎᒐᓱᓪᓗᒋᓗ ᐱᒍᑦᔨᐅᑎᐅᒋᐊᓪᓚᑐᑦ ᐊᖏᖃᑎᒌᖃᑎᐅᓯᒪᔪᓕᒫᓄᑦ ᐱᑕᖃᕐᑎᑕᐅᔪᑦ 
ᐊᖏᖃᑎᒌᒍᑎᒃ ᐊᑐᕐᓱᒍ.  
ᑎᒥᐅᔪᑦ ᑖᒃᑯᐊ ᐱᓇᓱᖃᑎᒌᒍᑎᐅᔪᓂᒃ ᑐᑭᓯᒪᖃᑎᒌᒍᑎᒧᑦ ᐃᓚᐅᔪᓂᒃ ᑭᓇᒃᑰᓂᖏᓐᓂᒃ ᓇᓗᓀᕐᓯᓂᐅᑉ ᐊᓯᐊᒍᑦ, 
ᑖᓐᓇ ᐊᖏᖃᑎᒌᒍᑎ ᑕᑯᒍᑎᑦᓴᑕᖃᕐᒥᔪᖅ ᓯᕗᓂᕐᒥ ᐊᕐᖁᑎᐅᒍᓐᓇᑐᓂᒃ ᓄᓇᓕᓕᒫᓅᓕᖓᔪᓂᒃ 
ᓄᓇᓕᒻᒨᓕᖓᔪᓂᒃ ᐱᓇᓱᑦᑕᐅᔪᓂᒃ ᐊᑕᐅᑦᓯᑰᕐᑎᓯᒍᑎᑦᓴᓄᑦ ᐋᕐᕿᓱᕐᓯᒪᒍᓯᐅᒐᔭᕐᑐᓂᒃ.  ᑕᒪᒃᑯᐊ 
ᐱᓇᓱᑦᑕᐅᒍᓯᖏᑦᑕ ᐊᐅᓚᑕᐅᒍᓯᒋᓚᖓᔭᖏᑦ ᐋᕐᕿᓱᕐᑕᐅᓚᖓᔪᑦ ᑕᕐᕿᓂ ᙯᔪᓂᑦ. 

ᓴᓗᒻᒪᓭᔩᑦ ᐱᓇᓱᐊᓲᖑᒻᒪᑕ ᐱᒻᒪᕆᐊᓗᒻᒥᒃ ᐃᓕᓐᓂᐊᕕᓐᓂᒃ ᐊᑦᑕᓇᕐᑐᒨᕐᑌᓕᑎᑦᓯᓂᕐᒥ ᑕᒪᓐᓇ ᖃᓂᒻᒪᓯᖅ-19 
ᐊᑑᑎᑎᓪᓗᒍ ᓄᓇᕐᔪᐊᒥ.  ᑭᓯᐊᓂ, ᐃᓕᓴᕐᓂᓕᕆᓂᒃᑯᑦ ᓱᓕ ᐱᔭᕐᓃᓪᓕᐅᓪᓚᕆᐊᓗᖃᑦᑕᑐᑦ ᐱᓇᓱᑦᑎᑖᕋᓱᒋᐊᒥᒃ 
ᑖᒃᑯᓄᖓ ᐱᓇᓱᒐᕐᓄᑦ.  ᑖᒃᑯᐊ ᐱᔭᕐᓃᑑᒍᑎᖏᑦ ᑲᒪᒋᒋᐊᕋᓱᑦᓱᒋᑦ, ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᐊᖏᓚᐅᔪᔪᑦ 
ᑮᓇᐅᑦᔭᓵᓄᑦ ᐃᓓᒋᐊᕈᑎᒥᒃ ᖃᓂᒻᒪᓯᖅ-19-ᒧᑦ ᐃᓕᖓᔪᒥᒃ ᑖᒃᑯᐊᓗ ᐱᐅᓰᒋᐊᓪᓚᕆᑦᓱᑎᒃ ᓴᓗᒻᒪᓭᔩᑦ 
ᐱᓇᓱᒐᖏᑦᑕ ᖃᓄᐃᓕᖓᓂᖏᓐᓂᒃ.  ᑕᒪᓐᓇ ᑐᑭᓕᒃ ᐃᒫᒃ ᑮᓇᐅᑦᔭᓵᖓ ᐅᓪᓗᑕᒫᖅ ᐅᓄᕐᓯᒋᐊᕐᑐᖅ $100-ᓄᑦ, 
ᐱᒋᐊᕐᑎᓗᒍ ᐆᒃᑑᐱᕆ 26, 2020-ᒥ. 

ᑮᓇᐅᑦᔭᓵᖏᑦᑕ ᐅᓄᕐᓯᒋᐊᕐᓂᖓ ᒫᓐᓇᓯᐅᑎᐅᑦᓱᓂ ᖃᓂᒻᒪᓯᖅ-19-ᒧᑦ ᐃᓕᖓᔪᖅ ᑮᓇᐅᑦᔭᓵᓂᒃ 
ᐃᓓᒋᐊᕈᑎᐅᑦᓱᓂ, ᑖᓐᓇᓗ ᐊᑐᕐᑎᑕᐅᓚᖓᑦᓱᓂ ᔫᓂ 30 2021-ᒧᑐᐃᓐᓇ ᑎᑭᓪᓗᓂ, ᓄᓇᕕᒻᒦᑐᓕᒫᓄᑦ 
ᓴᓗᒻᒪᓭᔨᓄᑦ (ᓄᑖᑦ ᐱᓇᓱᑦᑎᑖᕆᔭᐅᓕᑌᓐᓇᑐᑦ ᐊᒻᒪᓗ ᓴᓗᒻᒪᓭᔨᒋᔭᐅᒌᕐᑐᑦ) 
ᑖᓐᓇ ᓄᑖᖑᑦᓱᓂ ᖃᓄᐃᓕᒋᐊᕈᑎᐅᔪᖅ ᐃᑲᔪᕐᓯᒋᐊᕈᑎᐅᑦᓱᓂ ᐃᓕᓐᓂᐊᕕᓐᓂᒃ ᓴᓗᒻᒪᓭᔨᑖᕋᓱᓐᓂᖏᑎᒍᑦ.  
ᐃᓕᓐᓂᐊᓇᐅᑉ ᐊᕐᕌᒍᖓ ᐱᒋᐊᓕᓚᐅᔪᑎᓪᓗᒍᓂᑦ, ᓴᓗᒻᒪᓭᔩᓐᓂᐊᖃᑦᑕᓂᖅ ᓄᓇᕕᒻᒥ ᐃᓕᓐᓂᐊᑎᓂᒃ ᓱᕐᕃᔪᖅ 
ᐊᑲᐅᖕᖏᑐᒃᑯᑦ.  ᐃᓕᓐᓂᐊᕖᑦ ᐊᒥᓱᑦ ᐅᒃᑯᐊᓚᐅᕐᑐᒋᐊᖃᓚᕿᖃᑦᑕᑐᑦ.  
ᓴᓗᒥᒻᒪᓭᔩᓐᓂᐊᓂᑯᖏᓐᓄᑦ, ᐃᓕᓐᓂᐊᕖᑦ ᒪᓕᑦᑕᐅᒋᐊᓕᓐᓂᒃ ᖃᓂᒻᒪᓯ-19 ᐱᓪᓗᒍ ᖃᓄᐃᖕᖏᓯᐊᕐᓂᒧᑦ 
ᐊᑦᑕᓇᕐᑌᓕᒪᓂᕐᒧᓗ ᒪᓕᒐᕐᓂᒃ ᒪᓕᕐᖃᔦᓕᖃᑦᑕᑐᑦ.  

ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᓈᒻᒪᓴᕐᓂᒥᓂᒃ ᐅᖃᐅᓯᖃᓚᐅᔪᔪᑦ ᐃᓕᓐᓂᐊᓇᐅᑉ ᐊᕐᕌᒍᖓᑕ ᐱᒋᐊᕐᓂᖓᑕ 
ᐸᕐᓇᑕᐅᓯᒪᑦᓯᐊᓂᖓᓂᒃ, ᑖᒃᑯᓇᓂᓗ ᐃᓗᓯᓕᕆᓂᕐᒥ ᐊᑦᑕᓇᕐᑌᓕᒪᓂᕐᒥᓗ ᒪᓕᒉᑦ ᒪᓕᑦᑕᐅᓯᐊᕐᓱᑎᒃ 
ᐱᓇᓱᑦᑕᐅᓚᐅᔪᑦᓱᑎᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᐱᓇᓱᑦᑎᖏᓐᓄᑦ.  ᐃᓕᑕᕐᓯᓚᐅᔪᔪᑦ 
ᐱᓇᓱᐊᕐᑕᐅᒪᕆᒋᐊᖃᓚᐅᔪᔪᓂᒃ ᐸᕐᓀᑕᐅᒋᐊᓕᒻᒪᕆᐅᓚᐅᔪᓂᓪᓗ ᐅᒃᑯᐃᕙᓪᓕᐊᓂᕆᓚᐅᔪᔭᖏᑦᑕ ᐃᓕᓐᓂᐊᕖᑦ 
ᐊᒻᒪᓗ 500 ᐅᖓᑖᓃᑦᑐᑦ ᐱᓇᓱᑦᑏᑦ ᐃᓚᖏᑦᑕᓗ ᓄᓇᕕᒻᒧᑦ ᐊᐅᓪᓚᒍᑎᑦᓴᖏᓐᓂᒃ ᐋᕐᕿᓱᐃᒍᑎᐅᒋᐊᓕᕕᓂᓐᓄᑦ.  
ᐃᓄᒻᒪᕇᑦ ᐃᓕᓐᓂᐊᕕᖏᓐᓂ, ᐃᓕᓐᓂᐊᕕᖏᑦ ᐅᒃᑯᐃᕆᐊᓪᓚᓚᐅᔪᕗᑦ ᐊᐅᒡᒍᓯ 31, 2020-ᒥ. 
ᐃᓅᓱᑦᑐᑦ ᐃᓕᓐᓂᐊᕕᖏᓐᓂ, ᐃᓕᓐᓂᐊᕖᑦ ᐅᒃᑯᐃᕆᐊᓪᓚᑕᐅᓂᖏᑦ ᐊᑕᐅᑦᓯᑰᕐᑎᑕᐅᓪᓗᐊᑌᓕᑦᓱᑎᒃ 
ᐊᑑᑎᓚᐅᔪᕗᑦ ᓯᑉᑎᒻᐱᕆᒥ ᐆᒃᑑᐱᕆᒥᓪᓗ.  ᐆᒃᑑᐱᕆ 21-ᖑᓕᓚᐅᔪᒻᒪᓂᑦ ᐊᑕᐅᓯᑐᐊᖅ ᐃᓕᓐᓂᐊᕕᒃ 



ᐅᒃᑯᐊᓯᒪᖏᓐᓇᑐᖅ ᐊᑯᓕᕕᒻᒥ ᑐᑭᓯᓂᐊᕐᕕᒃ ᐃᓕᓐᓂᐊᕕᒃ.  ᑖᓐᓇ ᐃᓕᓐᓂᐊᕕᒃ ᐱᓇᓱᑦᑏᓕᐅᕐᓂᒥᒃ 
ᐱᓀᓗᑕᖃᒻᒪᕆᓚᐅᔪᔪᖅ, ᑖᒃᑯᐊ ᑲᒪᒋᔭᐅᕉᑕᕆᑦᓱᑎᓗ. 
6 ᐃᓕᓐᓂᐊᕖᑦ ᐅᒃᑯᐃᕆᐊᓕᕐᕿᓚᐅᔪᔪᑦ ᓯᑉᑎᒻᐱᕆᒥ ᐱᓇᓱᐊᕈᓯᖓᓂ ᓯᕗᓪᓕᐹᒥ (ᑕᓯᐅᔭᖅ, ᑲᖏᕐᓱᖅ, 
ᐳᕕᕐᓂᑐᖅ - ᐳᒃᑭᓂᕐᓴᓂ ᐳᕐᑐᓂᕐᓴᓂᓗ, ᐃᓄᒃᔪᐊᒃ ᐊᒻᒪᓗ ᐅᒥᐅᔭᖅ). 
5 ᐃᓕᓐᓂᐊᕖᑦ ᐅᒃᑯᐃᕆᐊᓕᕐᕿᓚᐅᔪᔪᑦ ᓯᑉᑎᒻᐱᕆᒥ ᐱᓇᓱᐊᕈᓯᖓᓂ ᑐᖓᓕᖓᓂ (ᑰᒃᔪᐊᖅ - ᐳᒃᑯᓂᕐᓴᓂ 
ᐳᕐᑐᓂᕐᓴᓂᓗ, ᓴᓪᓗᐃ - ᐳᒃᑭᓂᕐᓴᓂ, ᑰᒃᔪᐊᕌᐱᒃ ᐊᒻᒪᓗ ᐃᕗᔨᕕᒃ). 
ᒪᕐᕉᒃ ᐃᓕᓐᓂᐊᕖᒃ ᐅᒃᑯᐃᕆᐊᓕᕐᕿᓚᐅᔪᔫᒃ ᓯᑉᑎᒻᐱᕆᒥ ᐱᓇᓱᐊᕈᓯᖓᓂ ᐱᖓᔪᖓᓂ (ᑲᖏᕐᓱᐊᓗᒃᔪᐊᖅ ᐊᒻᒪᓗ 
ᑲᖏᕐᓱᔪᐊᖅ). 
ᒪᕐᕉᒃ ᐃᓕᓐᓂᐊᕖᒃ ᐅᒃᑯᐃᕆᐊᓕᕐᕿᓚᐅᔪᔫᒃ ᓯᑉᑎᒻᐱᕆᒥ ᐱᓇᓱᐊᕈᓯᖓᓂ ᑭᖑᓪᓕᐹᖓᓂ (ᐊᐅᐸᓗᒃ ᐊᒻᒪᓗ 
ᓴᓪᓗᐃᑦ - ᐳᕐᑐᓂᕐᓴᓂ ᐊᑦᔨᒌᖕᖏᑐᓂᑦ ᐃᓂᓂᑦ ᐅᑕᕐᕿᓱᑎᒃ ᓴᓇᔭᐅᒌᕆᐊᓕᓐᓂᒃ ᕕᐳᐊᕆ 2021-ᒥ). 
ᐊᑕᐅᓯᖅ ᐃᓕᓐᓂᐊᕕᒃ ᐅᒃᑯᐃᕆᐊᓕᕐᕿᓚᐅᔪᔪᖅ ᐆᒃᑑᐱᕆᒥ ᐱᓱᐊᕈᓯᖓᓂ ᓯᕗᓪᓕᐹᖓᓂ (ᖁᐊᕐᑕᖅ). 
ᐊᑯᓕᕕᒻᒥ, ᐃᓕᓐᓂᐊᕕᖓ ᐅᒃᑯᐃᖔᖏᓐᓇᓚᖓᔪᖅ ᐱᓇᓱᑦᑏᓂᐊᕐᓂᖓ ᑲᒪᒋᔭᐅᒍᓐᓇᓯᒪᒻᒪᑦ 
(ᐱᓇᓱᑦᑎᑕᕐᓯᐅᖏᓐᓇᑐᑦ ᐃᓕᓐᓂᐊᑎᑦᓯᔨᓂᒃ ᐊᒥᓱᓂ ᐊᒻᒪᓗ ᐃᑲᔪᕐᑎᐅᓂᕐᒥᒃ ᐱᓇᓱᑦᑎᓴᕐᓂᒃ). 
ᓄᓇᓕᓕᒫᓂᑦ ᐃᓕᓴᕐᓂᓕᕆᓂᖅ ᐱᐅᓂᕐᓴᒦᓐᓂᓴᐅᓕᕐᑐᖅ ᐊᕐᕌᓂᐊᓚᐅᔪᒻᒪᑦ ᐃᓕᓐᓂᐊᑎᑦᓯᔨᓯᐅᕐᓂᖅ ᐱᓪᓗᒍ.  
ᐆᒃᑑᐱᕆ 21-ᒥ, ᓄᓇᕕᓕᒫᒥ, 15-ᑐᐃᓐᓇᐅᓚᐅᔪᕗᑦ ᐃᓕᓐᓂᐊᑎᑦᓯᔩᑦ ᐱᓇᓱᒐᖏᑦ ᐃᓐᓄᕆᐊᖃᖏᓐᓇᑐᕕᓃᑦ 
ᐅᖃᐅᓯᕐᖄᒥᒃ ᐃᓕᓐᓂᐊᑎᑦᓯᔩᑦ, ᐊᒻᒪᓗ 11 ᐅᖃᐅᓯᐅᑉ ᐁᑉᐸᖓᓂ ᐃᓕᓐᓂᐊᑎᑦᓯᔩᑦ. 

ᐆᒃᑐᐱᕆ 8, 2020-ᒥ, ᑯᐯᒃ ᐃᓕᓐᓂᐊᓂᓕᕆᓂᕐᒥ ᑐᕐᖃᑕᕐᕕᖓ ᐅᖃᐅᓯᖃᓚᐅᔪᕗᑦ ᐊᓯᑦᔨᑐᓂᒃ ᐃᓕᓐᓂᐊᑏᑦ 
ᖃᐅᔨᓴᕐᑕᐅᒍᑎᖏᓐᓅᓕᖓᔪᓂᒃ ᐃᓅᓱᑦᑐᑦ ᐃᓕᓐᓂᐊᕕᖏᓐᓂ.  ᐃᓱᒪᑦᓴᓯᐅᕈᑎᐅᑦᓯᐊᓚᐅᕐᑎᓗᒍ, ᑲᑎᕕᒃ 
ᐃᓕᓴᕐᓂᓕᕆᓂᖅ ᑐᑭᑖᕐᓯᒪᔪᖅ ᑕᒪᒃᑯᐊ ᐊᓯᑦᔨᑐᑦ ᐃᓱᐊᕐᓂᓴᖁᑎᒋᒻᒥᓱᒋᑦ ᓄᓇᕕᒻᒥ ᐃᓕᓐᓂᐊᑎᓄᑦ.  ᑕᒪᒃᑯᐊ 
ᐊᓯᑦᔨᑐᕐᑕᐅᔪᑦ ᑲᔪᓯᑎᑕᐅᓂᐊᕐᑐᑦ ᐊᒻᒪᓗ ᐃᓚᖃᕐᓂᐊᑐᑎᒃ:  ᐃᑭᓐᓂᓴᐅᓕᕐᑎᓗᒋᑦ ᐃᓕᓐᓂᐊᑏᑦ 
ᐃᓕᑦᓯᕙᓪᓕᐊᓂᖏᓐᓂᒃ ᑐᓴᕐᑎᓯᒍᑏᑦ ᓄᐃᑕᐅᓂᖏᑦ (ᒪᕐᕈᕕᓪᓗᑎᒃ ᐱᖓᓱᕕᖔᕈᓐᓀᓗᑎᒃ), ᐊᑦᔨᒌᖕᖏᑐᓂᒃ 
ᐃᓕᓐᓂᐊᑏᑦ ᐊᖓᔪᕐᖄᖏᓐᓂᒃ ᑲᑎᓯᒍᓯᖃᖃᑦᑕᓃᑦ ᐊᒻᒪᓗ ᐳᒃᑭᓂᕐᓴᓂ ᐳᕐᑐᓂᕐᓭᑦ ᓯᕗᓕᖏᑦ 1-ᒥ ᐃᓕᓐᓂᐊᒐᖏᑦ 
ᐃᓕᓐᓂᐊᒐᕐᒥᒃ ᓈᔨᑐᐊᕐᒪᑕ ᖃᐅᔨᓴᕐᑕᐅᒍᑎᖏᑦ ᐅᓄᕐᓂᖃᕐᑎᑕᐅᒍᑎᖏᑦ ᐊᓯᑦᔨᑐᑦ (ᒥᑭᓕᒋᐊᕐᑐᑦ 20%-
ᕕᓂᐅᑦᓱᑎᒃ 10%-ᒦᖔᓕᕐᑐᑦ). 
ᕿᑐᕐᖓᓖᑎ ᖃᐊᔨᒪᑎᑕᐅᑦᓯᐊᓛᕐᑐᑦ ᑕᒪᒃᑯᓂᖓ ᐊᓯᑦᔨᑐᓂᒃ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ 
ᐊᓪᓚᑖᕐᑎᓯᒍᑎᖓᑎᒍᑦ ᐃᓕᓐᓂᐊᕕᒃᑯᑦ, ᐆᒃᑑᐱᕆ 26, 2020 ᐱᓇᓱᐊᕈᓯᖓᓂ.  
ᐆᒃᑑᐱᕆ 26, 2020-ᒥᓂᑦ ᑖᒃᑯᐊ ᑐᑭᓯᒪᒍᑎᑦᓭᑦ ᓇᐅᓕᒫᓄᑦ ᐊᑐᐃᓐᓀᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ ᖃᕆᑕᐅᔦᑦ 
ᐱᑐᑦᓯᒪᖃᑎᒌᕝᕕᖓᓂ ᑕᖁᒃᓴᐅᑎᑦᓯᕕᖓᓂ. 
ᑐᓴᐅᒪᑎᑦᓯᒋᐊᖕᖓᐅᑎᒥᒃ ᕿᑐᕐᖓᓕᓐᓂᒃ, ᐃᓕᓐᓂᐊᑎᑦᓯᔨᓂᑦ ᐱᔪᒥᒃ, ᓄᐃᑕᐅᔪᖃᓛᕐᑐᖅ ᓅᕕᒻᐱᕆ 20, 2020 
ᑭᖑᓂᖓᒎᖕᖏᑐᖅ.  ᑕᒪᓐᓇ ᑐᓴᐅᒪᖃᑎᒌᒍᑎ ᖃᐅᔨᒪᑎᑦᓯᒍᑎᐅᓛᕐᑐᖅ ᐱᐊᕋᐅᑉ 
ᐃᓕᑦᓯᕙᓪᓕᐊᓂᖓᓅᓕᖓᔪᓂᒃ, ᐱᐅᓯᕆᓲᖏᓐᓄᑦ ᐊᒻᒪᓗ, ᐱᑕᖃᕐᐸᑕ, ᐃᑲᔪᕐᓯᐅᑏᑦ ᖃᓄᐃᓕᒋᐊᕈᑎᐅᓯᒪᔪᑦ 
ᐃᓕᓐᓂᐊᑎᒥᒃ ᐃᑲᔪᕐᓯᒍᑎᑦᓴᐅᓱᑎᒃ.  
ᕿᑐᕐᖓᓖᑦ ᕿᑐᕐᖓᒥᑕ ᐃᓕᓐᓂᐊᑎᑦᓯᔨᖏᓐᓂᒃ ᑲᑎᓯᒍᒪᑐᐊᕈᑎᒃ ᐱᕕᖃᕐᑎᑕᐅᓛᕐᑐᑦ.  ᒪᓕᑦᓱᒋᑦ ᖃᓂᒻᒪᓯᖅ-
19 ᖃᓄᐃᓕᖓᓚᕿᑎᑦᓯᓂᖏᑦ, ᐃᓕᓐᓂᐊᕖᑦ ᖃᓄᐃᓕᖓᑎᓪᓗᒋᑦ ᑲᑎᖕᖓᓯᓛᕐᒪᖔᑕ ᐊᑐᓂ 
ᐋᕐᕿᓱᐃᓯᒪᓛᕐᑐᑦ. 
ᐃᓘᓐᓇᑎᒃ ᐃᓕᓐᓂᐊᕖᑦ ᑐᓴᐅᒪᑎᑦᓯᒋᐊᖃᓛᕐᑐᑦ ᖃᓄᐃᓕᖓᑎᑕᐅᒻᒪᖔᑕ ᕿᑐᕐᖓᓖᑦ-ᐃᓕᓐᓂᐊᑎᑦᓯᔩᓪᓗ 
ᑲᑎᖕᖓᓂᖏᑦᑕ ᐋᕐᕿᓱᕐᑕᐅᓯᒪᒍᓯᖏᑦ. 

ᓇᓗᓇᖕᖏᓯᐊᕐᑐᓂᒃ ᐱᐅᓯᐅᒋᐊᓕᓐᓂᒃ ᐋᕐᕿᑕᐅᓯᒪᔪᖃᓕᕐᑐᖅ ᐊᑑᑎᑦᓴᓂᕐᐸᑦ ᐃᒫᒃ ᖃᓂᒻᒪᓯᖅ-19-ᒧᑦ 
ᐃᓕᓐᓂᐊᕕᓐᓂᒃ ᐃᓄᒻᒪᕇᑦ ᐃᓕᓐᓂᐊᕕᖏᓐᓂᓘᓐᓃᑦ ᐅᒃᑯᐊᑕᐅᒋᐊᖃᕐᑐᖃᑦᓴᓂᕐᐸᑦ.  ᐅᖓᓯᑦᑐᒦᑦᓱᓂ 
ᐃᓕᓐᓂᐊᓂᖅ ᐃᓕᓐᓂᐊᑎᓄᑦ ᐊᑐᐃᓐᓇᐅᓕᕐᑐᖅ ᐃᓄᒻᒪᕇᑦ ᐃᓕᓐᓂᐊᕕᖏᓐᓂ ᐃᓘᓐᓇᖏᓐᓅᓕᖓᔪᓂᒃ 
ᐃᓕᓐᓂᐊᒐᕐᓂᒃ ᐃᓕᓐᓂᐊᖃᑎᐅᔪᓄᑦ.  ᐋᕐᕿᓱᐃᒍᑎᑦᓭᑦ ᐃᓅᓱᑦᑐᑦ ᐃᓕᓐᓂᐊᕕᖏᓐᓂ ᐃᓕᓐᓂᐊᑎᓄᑦ 



ᐊᑐᕐᑕᐅᔪᑦᓴᓂᒃ ᐋᕐᕿᓱᐃᕙᓪᓕᐊᒥᔪᑦ, ᑌᒃᑯᓄᖓᓗ ᐃᓄᒻᒪᕇᑦ ᐃᓕᓐᓂᐊᕕᖏᓐᓂᑦ ᐱᓇᓱᒐᕐᒨᓕᖓᔪᓂᒃ 
ᐱᒋᐅᕐᓴᓂᕐᓂᒃ ᐃᓕᓐᓂᐊᑐᓄᑦ. 
ᖃᓂᒻᒪᓯᖅ-19 ᐃᓕᓐᓂᐊᕕᓐᓂᒃ ᐅᒃᑯᐊᓯᓚᕿᒍᑎᐅᓂᖓ:  ᐅᖃᐅᓯᐅᔪᕕᓂᐅᑎᓪᓗᒍ ᖃᓂᒻᒪᓯ-19-ᒥᒃ 
ᖃᓂᒪᔪᖃᕆᐊᖓ ᑲᖏᕐᓱᒥ ᐃᓕᓐᓂᐊᓇᐅᑉ ᐊᕐᕌᒍᖓ ᐱᒋᐊᕐᑎᓗᒍ, ᐱᓇᓱᑦᑕᐅᖁᔨᒍᓰᑦ ᑐᑭᓯᓇᑦᓯᐊᓱᑎᒃ 
ᐋᕐᕿᑕᐅᓚᐅᔪᕗᑦ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ ᓄᓇᕕᒻᒥ ᐃᓗᓯᓕᕆᔨᒃᑯᓄᓪᓗ.  ᐃᓕᓐᓂᐊᕕᒻᒥᒃ 
ᐅᒃᑯᐊᑕᐅᔪᖃᕈᓐᓇᑐᖅ ᖃᓂᒻᒪᓯᖅ-19ᒥᒃ ᐱᑦᔪᑎᖃᕐᓗᓂ ᑭᓯᐊᓂ ᐊᖏᕐᑕᐅᓯᒪᑎᓪᓗᒍ ᑲᔪᓯᒃᑫᔨᒧᑦ 
ᐃᓕᓴᕐᓂᓕᕆᓂᕐᒥ.  ᓄᓇᕕᒻᒥ ᐃᓕᓐᓂᐊᕖᑦ ᐅᒃᑯᐊᑕᐅᒐᔭᕐᑐᑦ ᓄᓇᕕᒻᒥ ᓇᐅᓕᒫᓄᑦ ᖃᓄᐃᖕᖏᓯᐊᕐᓂᓕᕆᓂᕐᒥ 
ᐊᖓᔪᕐᖄᓄᑦ ᑌᒣᑦᑐᓴᖁᑎᒋᔭᐅᓐᓂᕈᑎᒃ ᑭᓯᐊᓂ. 
ᓯᑉᑎᒻᐱᕆ 30-ᐅᑎᓪᓗᒍ, ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᕐᒨᓕᖓᔪᓂᓪᓗ ᐱᒋᐅᕐᓴᓂᕐᒧᑦ ᐱᓇᓱᕝᕕᒃ 
ᓄᐃᑎᑦᓯᓚᐅᔪᕗᖅ Moodle-ᒥᒃ, ᑖᓐᓇ ᖃᕆᑕᐅᔦᑦ ᐱᑐᑦᓯᒪᖃᑎᒌᕝᕕᖓᓂ ᐃᓕᓐᓂᐊᕈᑎ ᐃᓕᓐᓂᐊᑎᓄᑦ 
ᐊᑐᕐᑕᐅᒍᓐᓇᓱᓂ ᐱᑐᑦᓯᒪᖕᖏᑲᓗᐊᕐᑎᓗᒋᑦ.  ᑖᓐᓇ ᐃᓕᓐᓂᐊᕈᑎ ᐃᓕᓐᓂᐊᑎᓂᒃ ᐃᓘᓐᓇᖏᓐᓅᓕᖓᔪᓂᒃ 
ᐃᓕᓐᓂᐊᒐᕐᓂᒃ ᐃᓚᐅᔪᓂᒃ ᑲᔪᓯᒍᓐᓇᑎᑦᓯᒐᔭᕐᑐᖅ ᐃᓕᓐᓂᐊᑕᒥᓂᒃ ᑌᒃᑯᐊ ᐃᓄᒻᒪᕇᑦ ᐃᓕᓐᓂᐊᕕᖏᑦ 
ᐅᒃᑯᐊᑕᐅᒐᓗᐊᕐᐸᑕ ᖃᓂᒻᒪᓯᖅ-19 ᐱᓪᓗᒍ.  ᐱᓇᓱᕝᕕᒃ ᑖᓐᓇ ᓱᓕ ᑖᓐᓇ Moodle ᐱᓇᓱᒍᑎᒃ ᐊᑐᕐᓗᒍ 
ᐃᓕᓐᓂᐊᒐᑦᓴᐅᑎᒋᐊᓪᓚᕋᑦᓴᓂᒃ ᐱᓇᓱᐊᕐᒥᔪᖅ.  ᓂᕆᐅᒋᔭᐅᔪᑦ ᑕᒡᒎᓇ Moodle-ᑯᑦ ᐱᓇᓱᒐᕐᒨᓕᖓᔪᓂᒃ 
ᐱᒋᐅᕐᓴᕈᑎᓂᒃ ᐊᑐᐃᓐᓇᐅᔪᖃᑦᓴᐅᑎᒋᓛᕆᐊᖓ (ᐊᒡᓚᑎᐅᓂᕐᒨᓕᖓᔪᓂᒃ ᐃᓕᓐᓂᐊᒉᑦ, 
ᖄᖏᕐᓂᑯᓕᐅᕐᑎᐅᕕᒻᒥᒃ ᐱᒋᐊᕐᑎᓯᓂᖅ, ᐊᓯᖏᓪᓗ). 
ᐃᓅᓱᑦᑐᑦ ᐃᓕᓐᓂᐊᕕᖏᓐᓂ, ᐃᓕᓐᓂᐊᕈᑎᓕᐅᕐᕕᒃ ᖃᐅᔨᒐᓱᐊᖃᑦᑕᕉᑕᕆᔪᖅ ᖃᓄᐃᑦᑐᓂᒃ 
ᐃᓕᓐᓂᐊᑎᑦᓯᒍᑎᓂᒃ ᐊᑐᕐᑕᐅᒍᓐᓇᑐᓂᓪᓗ ᐃᓕᓐᓂᐊᑎᓄᑦ ᖃᕆᑕᐅᔭᒃᑰᑐᓂᒃ ᐃᓕᓐᓂᐊᕈᑎᐅᓗᑎᒃ, ᐊᑐᕋᔭᕐᑐᓂᒃ 
ᐃᓕᓐᓂᐊᕕᒃ ᐅᒃᑯᐊᑕᐅᑦᓴᓂᕐᐸᑕ ᖃᓂᒻᒪᓯᖅ-19 ᐱᑦᔪᑎᐅᑎᓪᓗᒍ.  

ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᐊᖏᓚᐅᔪᕗᑦ ᐊᑕᐅᓯᕐᒧᑦ-ᐊᕐᕌᒍᒧᑦ ᐱᓇᓱᓐᓂᒧᑦ ᐊᖏᖃᑎᒌᒍᑎᒥᒃ Frontier 
College-ᒥᒃ ᐊᖏᖃᑎᒌᖃᑎᖃᕐᓱᑎᒃ, ᐱᑕᖃᕐᑎᓯᓚᖓᑎᓪᓗᒋᑦ ᓴᓇᑦᑐᓴᐅᑎᓕᕆᓂᕐᒥ ᐊᑐᐊᒐᓕᕆᓂᕐᒥᓗ 
ᐃᓕᓐᓂᐊᑎᓂᒃ ᑕᓯᐅᕐᓯᒍᑎᓂᒃ ᐱᓇᓱᐊᕐᓂᒥᒃ.  ᑖᓐᓇ ᐱᓇᓱᐊᕐᑕᖅ ᑐᕌᒐᓕᒃ ᐃᓕᓐᓂᐊᒐᓕᕆᓂᒃᑯᑦ ᐊᑐᐊᒐᓕᕆᓂᒃᑯᓗ 
ᐃᑲᔪᕐᓱᒍᑎᑕᖃᕐᑎᓯᓂᕐᒥᒃ 300 ᐅᖓᑖᓃᑦᑐᓄᑦ ᐃᓕᓐᓂᐊᑎᓄᑦ ᐃᓘᓐᓇᖏᓐᓂᑦ 14-ᓂᑦ ᓄᓇᓕᓐᓂᑦ.  
2017-ᖑᑎᓪᓗᒍ, ᓴᓇᑦᑐᓴᐅᑎᓕᕆᐅᑎᓂᒃ ᐊᕐᕌᒍᓄᑦ 3-ᓅᓕᖓᔪᓂᒃ ᐃᓕᓐᓂᐊᕈᑎᓂᒃ Frontier College-
ᑯᓐᓄᑦ ᐊᑐᓕᕐᑎᑕᐅᔪᖃᓯᓚᐅᔪᕗᖅ ᐃᓕᓐᓂᐊᕕᓐᓂᑦ ᓄᓇᕕᒻᒥ ᐃᓕᓐᓂᐊᑎᓂᒃ ᐃᑲᔪᕐᓯᒍᑎᐅᑎᓪᓗᒋᑦ.  
2017-ᒥᑦ 2020-ᒧᑦ, ᓄᓇᕕᒻᒥ ᓄᓇᓕᓐᓂᑦ ᐃᓕᓐᓂᐊᑏᑦ ᑕᓯᐅᕐᑎᖏᑦ ᐱᓇᓱᑦᑐᑦ 8-ᖑᖏᓐᓇᒐᓚᓚᐅᔪᕗᑦ ᐅᑯᐊ 
ᓄᓇᓖᑦ ᐃᓚᐅᑎᓪᓗᑦ:  ᑰᒃᔪᐊᖅ, ᖁᐊᕐᑕᖅ, ᑲᖏᕐᓱᔪᐊᖅ, ᑰᒃᔪᐊᕌᐱᒃ, ᐃᓄᒃᔪᐊᒃ, ᐃᕗᔨᕕᒃ ᐳᕕᕐᓂᑐᓗ. 
ᐃᓕᓐᓂᐊᑎᓂᒃ ᑕᓯᐅᕐᑎᐅᓚᖓᔪᑦ ᐱᓇᓱᑦᑎᑖᕆᔭᐅᓚᐅᔪᕗᑦ, ᐱᒋᐅᕐᓴᑎᑕᐅᑦᓱᑎᒃ ᐃᑲᔪᕐᓯᔭᐅᒍᑎᖃᕐᓱᑎᓗ 
Frontier College-ᑯᓐᓂᑦ ᑐᕃᓐᓇᑐᓂᒃ.  
ᐃᓕᓐᓂᐊᑎᓂᒃ ᑕᓯᐅᕐᑏᑦ ᐱᓇᓱᑦᑕᐅᒋᐊᓕᓐᓂᒃ ᐱᓇᓱᓪᓚᕆᓚᐅᔪᕗᑦ ᓴᓇᑦᑐᓴᐅᑎᓕᕆᐅᑎᓂᒃ ᐳᕐᑐᓂᕐᓴᓂ 3, 4 
ᐊᒻᒪᓗ 5 ᐃᓕᓐᓂᐊᑎᓂᒃ ᐃᑲᔪᕐᓱᑎᒃ.  
ᑖᒃᑯᐊ ᐱᓇᓱᐊᕐᑕᐅᓂᖏᑦ ᐱᐅᒋᔭᐅᖃᑦᑕᑐᑦ ᐃᓕᓐᓂᐊᑎᓄᑦ, ᐃᓕᓐᓂᐊᑎᑦᓯᔨᓄᑦ ᕿᑐᕐᖓᓕᓐᓄᓗ. 
ᓴᓇᑦᑐᓴᐅᑎᓕᕆᐅᑎᓂᒃ ᐊᒻᒪᓗ ᐊᑐᐊᒐᓕᕆᓂᕐᒥ ᐃᓕᓐᓂᐊᒐᕐᓂᒃ ᑕᓯᐅᕐᓯᓂᕐᒥᒃ ᐱᓇᓱᐊᕐᑌᑦ ᐃᓕᓐᓂᐊᓂᓕᕆᓂᕐᒥ 
ᑭᒡᒐᑐᕐᑎᓄᑦ ᐊᖏᕐᑕᐅᓯᒪᔪᕕᓃᑦ 2020-2021 ᐃᓕᓐᓂᐊᓇᐅᑉ ᐊᕐᕌᒍᖓᓄᑦ 3-ᓂᒃ ᐊᕐᕌᒍᓄᑦ 
ᓴᓇᑦᑕᓴᐅᑎᓕᕆᐅᑎᓂᒃ ᐃᓕᓐᓂᐊᑎᓂᒃ ᑕᓯᐅᕐᑎᐅᓂᕐᒥᒃ ᐱᓇᓱᐊᕐᑕᐅᔪᕕᓂᐅᑉ ᐱᑦᓯᐊᑐᕕᓂᐅᓂᖏᓐᓄᑦ. 
Frontier College ᓄᓇᓕᒻᒥ ᑲᔪᓯᑎᑕᐅᖏᓐᓇᕈᓐᓇᓂᐊᕐᑐᓂᒃ ᐱᓇᓱᒍᓯᖃᓲᖅ ᑐᖕᖓᕕᓕᓐᓂᒃ ᐱᒋᐅᕐᓴᓂᕐᒥᒃ, 
ᐃᑲᔪᕐᑎᐅᓂᕐᒥᒃ ᐊᒻᒪᓗ ᓄᓇᓕᒻᒥ ᖃᐅᔨᒪᔭᐅᔪᑦ ᐱᕙᓪᓕᐊᑎᑕᐅᓂᖏᓐᓂᒃ.  

ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑎᓂᒃ ᐱᒍᑦᔨᕕᒻᒥ ᑲᔪᓯᑦᓯᐊᑐᓂᒃ ᐱᕙᓪᓕᐊᑎᑦᓯᓯᒪᓕᕐᑐᑦ ᐊᑐᕐᑕᐅᑎᑦᓯᕙᓪᓕᐊᓕᕐᓱᑎᓗ 
ᑮᓇᐅᔭᖃᕐᑎᓯᒍᑏᑦ ᒪᓕᒐᖏᓐᓂᑦ ᐃᓚᐅᑎᑦᓯᔪᓂᒃ ᐃᓄᓐᓂᒃ ᐊᖏᖃᑎᒌᓐᓂᒧᑦ ᐃᓚᐅᔫᓂᖏᑦ ᐊᑐᕐᑎᑕᐅᔪᓂᒃ 
ᐊᑐᕐᑎᑕᐅᖕᖏᑐᓂᓪᓗ.  ᑕᒪᓐᓇ ᒪᓕᑦᑐᖅ ᐃᓕᓴᕐᓂᓕᕆᓂᐅᑉ ᖃᓄᐃᓘᕈᑎᑦᓴᖃᕈᑎᓄᑦ ᐸᕐᓀᒍᑎᖓᓂᒃ, ᐊᒻᒪᓗ 
ᑲᓇᑕᒥ ᒪᓕᒐᕐᓂᒃ ᐋᕐᕿᒋᐊᕆᓯᒪᔪᓂᒃ ᐳᕐᑐᓂᕐᓴᒋᐊᓪᓚᒥ-ᐃᓕᓐᓂᐊᓂᕐᒧᑦ ᑮᓇᐅᔭᖃᕐᑎᓯᒍᑏᑦ 
ᐊᑐᕐᑕᐅᒍᓐᓇᓂᖏᓐᓂᒃ ᐃᓄᑐᐃᓐᓇᓄᑦ ᑲᓇᑕᒥ ᑕᒡᒐᓂ ᖄᖏᕐᑐᒥ ᐊᕐᕌᒍᕐᒥ. 



ᑲᓇᑕᐅᑉ ᑲᕙᒪᒃᑯᖏᓐᓂᑦ ᑮᓇᐅᔦᑦ ᓄᓇᕕᒻᒨᑕᐅᔪᑦ ᒪᑭᕝᕕᒃ ᑯᐊᐳᕇᓴᓐ ᐊᕐᖁᑎᐅᑎᓪᓗᒍ ᑕᒐᑕᒐᐅᔪᖅ ᑲᑎᕕᒃ 
ᐃᓕᓴᕐᓂᓕᕆᓂᕐᒧᑦ ᐊᐅᓚᑕᐅᔪᑦ ᐱᓇᓱᖃᑎᒌᒍᑎᖃᕐᓂᒧᑦ ᑐᑭᓯᒪᖃᑎᒌᒍᑎ ᐊᑎᓕᐅᕐᑕᐅᔪᕕᓂᖅ ᐆᒃᑑᐱᕆᐅᑉ 
ᐱᒋᐊᕐᓂᖓᓂ ᒪᓕᑦᓱᒍ. 
ᓄᑖᑦ ᑮᓇᐅᔭᖃᕐᑎᑕᐅᒍᑏᑦ ᓄᐃᑦᓯᒋᐊᓪᓚᒍᑎᐅᒍᓐᓇᓯᒪᔪᑦ ᐳᕐᑐᓂᕐᓴᒋᐊᓪᓚᒥᒃ ᐃᓕᓐᓂᐊᑎᓂᒃ ᑮᓇᐅᔭᑎᒍᑦ 
ᐃᑲᔪᕐᓯᒋᐊᓪᓚᒍᑎᓂᒃ ᑖᒃᑯᐊᓗ ᖃᕆᑕᐅᔭᑖᕐᑎᑕᐅᑦᓱᑎᒃ, ᐊᒻᒪᓗ ᐃᓕᓐᓂᐊᑎᓂᒃ ᑮᓇᐅᔭᑎᒍᑦ ᐃᑲᔪᕐᓯᒍᑎᓂᒃ 
ᐊᑐᕈᓐᓇᓂᕐᓴᐅᓕᕐᑎᓯᒍᑎᓂᒃ ᐊᖏᖃᑎᒌᓐᓂᒧᑦ ᐃᓚᐅᔫᒍᑎᖓ ᐊᑐᕈᓐᓀᑎᑕᐅᓯᒪᒐᓗᐊᕐᐸᑦ. 
ᑲᑎᕕᒃ ᐃᓕᓴᕐᓂᓕᕆᓂᒃᑯᓂ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑎᓂᒃ ᑮᓇᐅᔭᑎᒍᑦ ᐃᑲᔪᕐᓯᒍᑏᑦ ᐅᓪᓗᒥᐅᑎᓪᓗᒍ 
ᐃᑲᔪᕐᓯᓲᑦ 120-ᓃᒐᓚᑦᑐᓂᒃ ᓄᓇᕕᒻᒥᐅᓂᒃ ᐃᓕᓐᓂᐊᑎᓂᒃ ᐊᕐᕌᒍᑕᒫᖅ, ᐳᕐᑐᓂᕐᓴᒋᐊᓪᓚᓂ ᐃᓕᓐᓂᐊᕕᓐᓂ 30 
ᐅᖓᑖᓃᑦᑐᓂᒃ ᑲᓇᑕᓕᒫᒥ ᐃᓕᓐᓂᐊᑐᓂᒃ.  

ᐃᓕᓐᓂᐊᓂᓕᕆᓂᕐᒥ ᑭᒡᒐᑐᕐᑏᑦ ᐊᖏᓚᐅᔪᔪᑦ 2019-2020-ᒥ ᑮᓇᐅᔭᓕᕆᒍᑎᕕᓃᑦ ᑕᒻᒪᓯᒪᔪᕐᓂᐊᑕᐅᓂᖏᓐᓄᑦ 
ᑐᓴᕐᑎᓯᒍᑎᒥᒃ.  ᑖᓐᓇ ᑐᓴᕐᑎᓯᒍᑎ ᓱᓕᓂᕃᔪᖅ ᑮᓇᐅᔭᓕᕆᓂᕐᒥ ᑲᒪᒋᔭᖃᑦᓯᐊᕈᑏᑦ ᐱᓇᓱᑦᑕᐅᒍᓯᒋᒋᐊᓕᖏᑦᑕ 
ᒪᓕᑦᑕᐅᓯᐊᕐᓂᖏᓐᓂᒃ. 
ᑮᓇᐅᔭᓕᕆᐅᑎᕕᓂᕐᓂᒃ ᑕᒻᒪᓯᒪᔪᕐᓂᐊᑎ ᐅᖃᐅᓯᖃᓚᐅᔪᔪᖅ ᓱᓪᓕᑕᐅᓂᕋᕐᓱᒋᑦ, ᑮᓇᐅᔭᓕᕆᓂᕐᒥ ᐊᐅᓚᑦᓯᒍᓰᑦ 
ᓈᒻᒪᓂᕋᕐᓱᒋᑦ ᐋᕐᕿᒋᐊᕐᑕᐅᒋᐊᓕᑦᑕᖃᕋᑎᓗ. 

ᐱᑦᔪᑎᐅᑎᓪᓗᒋᑦ ᖃᓂᒻᒪᓯᖅ-19 ᐱᓂᐊᕐᓂᒪᕆᓐᓂᒃ ᓇᐅᓕᒫᓂᓪᓗ ᐊᒥᓲᓗᑎᒃ ᑲᑎᒪᕐᖃᔭᖕᖏᑑᑎᑦᓯᒍᑏᑦ, 
ᐃᓕᓐᓂᐊᓂᕐᒥ ᐱᔭᕇᕈᓯᕐᓃᑦ ᓄᕐᖃᑎᑕᐅᓚᐅᔪᕗᑦ ᑕᒡᒐᓂ ᐊᕐᕌᒍᒥ ᐃᓅᓱᑦᑐᑦ, ᐃᓄᒻᒪᕇᑦ ᐊᒻᒪᓗ ᐳᕐᑐᓂᕐᓴᒋᐊᓪᓚᒥ 
ᐃᓕᓐᓂᐊᕕᖏᓐᓂᑦ.  ᐃᓕᓴᕐᓂᓕᕆᓂᖅ ᐃᓕᓐᓂᐊᑏᑦ ᐱᔭᖃᕈᑎᖏᓐᓂᒃ ᐅᐱᒍᓲᑎᖃᓛᕐᑐᖅ ᓄᐃᑦᓯᓗᑎᒃ ᓀᑦᑐᒥᒃ 
ᑕᕐᕋᓕᔮᓕᐊᖑᓯᒪᔪᒥᒃ ᖃᕆᑕᐅᔦᑦ ᐱᑐᑦᓯᒪᖃᑎᒌᕝᕕᖏᑎᒍᑦ, ᑕᒡᒐᓂ ᐅᑭᐊᑦᓴᒥ.  
ᐊᑐᓂᑦ ᐃᓕᓐᓂᐊᕕᖃᕐᕖᑦ (ᐃᓅᓱᑦᑐᑦ, ᐃᓄᒻᒪᕇᑦ ᐊᒻᒪᓗ ᐳᕐᑐᓂᕐᓴᒋᐊᓪᓚᒥ) ᐃᒻᒥᒍᑦ ᐋᕐᕿᓱᐃᓯᒪᔪᑦ 
ᖃᓄᐃᓘᕐᓯᒪᒋᐊᓪᓚᕆᐊᓕᓐᓂᒃ ᐃᓕᓐᓂᐊᑎᓂᒃ ᐱᔭᕇᕈᓯᕐᓂᓄᑦ ᐃᓕᖓᔪᓂᒃ.   
 

 

 


